
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЦООЖТОЙ ХААЛГАНЫ ЧАНАД 

	Оршил

	Бидний улс үндэстний тусгаар тогтносон хувьсгалт засаг төрийг тогтоож явуулан өөрийн бүхий л ажил явууллагадаа зарц ядуу дунд ба баян ардуудын үндэсний оюутан, мэргэжилтэн ажилчин, албан хаагчдын эрх ашгийг хамгаалж, ард нийтийн аж ахуй ба соёл боловсролыг хөгжүүлэн эзэрхэг түрэмгий ба феодалыг эсэргүүцэх хувьсгалыг өрнүүлэхийн тулд агуу их байгуулалтын үйлсийг үргэлжлэн өдрөөс өдөрт шинэ шинэ бүтээл, ялалтыг олж буй бөгөөд энэхүү хөгжлийн замд тохиолдох аливаа нэгэн хор саадыг буцалт, цуцалтгүйгээр дийлж олон түмэн ардын идэвх хөдөлгөөнийг өрнүүлж иржээ.

	Үүнд: Хувьсгалын ёс суртал ба эрхийг хамгаалсан хувьсгалт хууль нь дээр дурдсан бүхий л бүтээлтэй чухал асуудлыг биелүүлэх явдалд нэн тэргүүнээ хэрэглэгдэх нарийн сайн чухал зэвсэг нь болж холбогдсоор ирсэн бөгөөд хувьсгалт хууль нь хувьсгалын үндсэн журам болж олон түмэн, ардын улс төрийн ба хувийн эрх хийгээд эд хөрөнгөний эрхийг хамгаалахын хамт, эзэрхэг түрэмгий ба феодалыг эсэргүүцэх хувьсгалыг бататгаж эдгээрт хорыг учруулах дайсан этгээд л үгээ тэмцэхийн зэвсэг болсон ард олныг засан хүмүүжүүлэх сургаал болсон гүн чанар, чухал бүтээлийг гүйцэтгэсээр ирсэн тул хувьсгалт хууль нь ард түмэнд агаар ус мэт хэрэгтэй зүйл бөгөөд хувьсгалын эсэргүү дайсныг тэмцэн устгах хурц нарийн зэвсэг даруй мөн хэмээхийг эрх биш олон түмэн ардуудад нэвтрүүлэн таниулж тэдгээрийг хувьсгалт хуулийн бодлогоор хүмүүжүүлэн улмаар хувьсгалт хуулийг ухамсартайгаар биелүүлэгч болгох нь манай засгийн үндсэн зорилт мөн тул энэ тухай элдэв арга маягийг хэрэглэн олон түмэн ардад суртал таниулж явуулах зэргээр байгаагийн дотор нэн ялангуяа хувьсгалын соёл суртлыг олон түмэнд нэвтрүүлэхийн тэргүүн манлай зэвсэг нь даруй хувьсгалт уран сайхан мөн бөгөөд түүгээр уламжлан явуулбаас үнэхээр чанар шим төгөлдөр мэргэн оновчтой бүтээлийг олж чадна.

	Иймд ийнхүү учир байдлыг харгалзан түшиглэж эдүгээ үед цөөнгүй үзэгдэх зарим эрүүгийн гэмт хэргийн хор шалтгааныг илрүүлэн таниулахын хамт түүн лүгээ хувьсгалт хуулиар хэрхэн тэмцэн устгаж буй ба мөн хуулийн журмаар хүн ардыг хэрхэн засан сайжруулж сурган хүмүүжүүлдэг зэргийг нэгэн ардын биед тохиолдсон үлгэр болгон бүгд долоон үзэгдэл бүхий өчүүхэн жүжигт багтааж илэрхийлэн “цоожтой хаалганы чанад хэмээх нэрийн дор нэгэн бүдүүлэг зохиолыг албан чөлөөнөө бичиж ард нийтийн дунд хувьсгалт хуулийн бодлогыг таниулахад дусал төдий тус нэмэр болох болов уу? гэж горилж оролдсоны дотор алдаа дутагдал цөөнгүй тохиолдох биз ээ гэж үүнийг үндэсний олон эрдэмтэн, оюутан нөхөд элэглэх үгүйгээр хянан үзэж харамгүйгээр засан залруулж гэдрэг сургах зэргээр гүн тусламж үзүүлэн улмаар нийтийн туст ажилд хамтын хүчээр оролцоцгоохыг туйлаас найдан хүсэж оршил бичив ээ.

	 

	ӨМНӨХ ТОДОРХОЙЛОЛ

	Нэг. Цоожтой хаалганы чанад хэмээх зохиолын үндсэн утга нь:

	1. Эрүүгийн гэмт хэрэг хэрхэн, байдал хүрээлэнд үүсдэгийг үзүүлэх

	2. Хувьсгалын эсэргүү этгээдээс хэрхэн тэрслэн байгааг үзүүлэн таниулах

	3. Эрүүгийн гэмт хэрэг ба хувьсгалын эсэргүү нар нь ард түмэнд ямар хор учруулдгийг үзүүлэх

	4. Эрүүгийн ба хувьсгалын эсэргүү хэрэг лүгээ хууль хэрхэн тэмцэж буйг үзүүлэн таниулах

	5. Гяндан ба засан сайжруулах хоёрын чанартай ялгаврыг үзүүлэн таниулах

	6. Ард олон нийтээр эрүүгийн гэмт хэргээс зайлж явах хэрэгтэйг таниулах

	7. Хувьсгалын эсэргүү дайсантай тэмцэх тэмцлийг эрхбиш хурц тод болгохыг таниулах гэсэн үндсэн утга чанарыг хадгалсан болно.

	 

	Хоёр. Цоожтой хаалганы чанад хэмээх жүжигт гарах хүмүүс

	1. Ядуу ард Алтангэрэл номхон төлөв байдалтай нас 24 орчим

	2. Алтангэрэлийн эх чавганц Пагма эмгэн буурай байдалтай, нас 60 гаруй

	3. Алтангэрэлийн эхнэр Хишигжаргал залуу гоо хүүхэн, номхон төлөв байдалтай нас 21, 22-ын хэр

	4. Гавж Жалцангомбо харгис зальхай байдалтай 40 гаруй настай

	5. Феодал мэйрэн Дорж зусар бялдууч бөгөөд хуучин түшмэлийн шинжтэй 40 шахам настай.

	6. Гэсгүй лам Данзан ов мэхтэй бөгөөд зусар байдалтай 30 гаруй настай

	7. Хүүхэн Долгор мөн адил

	9. Алдартай хулгайч архаг хэмээх Гомбо ширүүн догшин танхай балмад байдалтай 25, 26-гийн хэр настай

	10. Алдартай Луйварчин Даваа танхай балмад, марзан, алиа зан байдалтай 30 орчим настай

	11. Албан хаагч Цэрэн дэгжин, завхай байдалтай 20 гаруй настай.

	12. Үүнээс гадна цагдаа 2, засан сайжруулахын дарга, хуяг нэжгээд мөн ялтан арваад хэрэглэгдэхэд дээрх хүмүүс ээлжлэн гарч болно. Хүндэт найруулагчаас эрхлэн зохиохыг итгэнэ. Энэхүү жүжигт Алтангэрэл, Хишигжаргал хоёр гол тоглогчоор наадна. Хишигжаргал нь хүүхэн заслагатай тоглоно.

	 

	Нэгдүгээр үзэгдэл

	Тайз тавцангийн байдал:

	Хөшиг нээгдмэгц хотын баруун дахь гандангийн явцуу гудамжны доторх гавж ламын гэр, хоймор нь бурхан тахил, зүүн хойно нь ламын ор, баруун тал нь бараа савыг зассан, ламын орны өмнө бяцхан ширээ шоголтой ном орны хөлд бяцхан шургуулга байна. Үүний дотор зүүн хойно орны өмнө гавж лам Жалцангомбо, шар хамба дээлийг өмсөж завилан суусан ба баруун талд нь мэйрэн Дорж, гэсгүй лам Данзан 2 айлчилж ирээд байгаа маягтайгаар сууж байна.

	Энэ хоёрын хувцас нь мэйрэн хүрэн торгон хуучин дээл, шар ханжаартай өмсөж; хөөргөний сав, хэт хутга зүүсэн ба бөмбөгөр малгай өмссөн байна.

	Гэсгүй лам улаан торгон хуучин дээлтэй, шар шовгор малгай өмссөн орхимжтой, хөөргөний савтай байна. Эдгээр элдэв байдлыг эрхбиш тохиромжтойгоор засахыг эрхэм найруулагчид найдъя. Хөдлөл нь:

	Жалцангомбо цай авч хоёр зочдыг уу хэмээн зочилно. Бас тавагтай бууз өгч ид хэмээн зочилно. Энэ завсар Жалцангомбо хэлнэ. Та хоёр ашгүй бууз халуун байхад ирж дээ. За цай буузнаасаа идэж ууцгаа. Мэйрэн гэсгүй 2 за за зүгээр идэж байна. Идэж ууцгаана. Энэ үес гэнэт хашааны хаалгыг хүн дуудна.

	Жалцангомбо (чагнаж байгаад хэлнэ) 

	— Хаалга хүн дуудаж байна. Байз хөдөө, гадааны хүн ирсэн байх магадгүй. Та хоёр хойт гэрт орж байгаарай. Би түргэн явуулаад та хоёрыг дуудъя. Гэсгүй мэйрэн хоёр за за хэмээн гарч гэр тойрон далд орно.

	Жалцангомбо гарч хаалганы ойр очоод хэн бэ? хэмээн асууна. Чандаас би Даваа байна хэмээх дуу гарна. Жалцангомбо Аа Даваа юу хэмээгээд хаалгыг нээнэ. Даваа саарал зэвхий дээлтэй, хар малгайтай, танхай, зальхай байдлын хүн боодолтой юмаа барьсаар орж ирнэ.

	Жалцангомбо

	— Хаалгаа сайн хаагаарай хэмээгээд гэрт орно.

	Даваа

	— За хэмээн хаалгаа хаагаад дагаж орно. Жалцангомбо суудалдаа сууна. Даваа баруун талд нь суугаад мэнд амрыг солилцож эхэлнэ.

	Жалцангомбо

	— Идээ ид хэмээн тавагтай идээ өгөхийн зуур за юу хийж яваа вэ? хэмээн асууна.

	Даваа

	— Мөнгөнд хавчигдаад хүүтэй янчаан юу байна гэж нэгэн сайн дээлээ аваад ирлээ. Лам минь хичээж хятад янчаан тусалж өгнө үү хэмээн боодлоо задалж хөх хоргой тэрлэг дээл гаргаж өгнө.

	Жалцангомбо (дээлийг авч үзэхийн хамт) Мөнгө чиг ховор доо. Гэвч хэдэн янчаан хэрэгтэй юм бэ дээ. Энэ завсар Даваа ламын тавагтай буузнаас үмхлэн иднэ. Лам үл мэдэгдэхүйцээр буузаа татаж ширээн дороо хийнэ.

	Даваа

	— Хоёр зуу юу байна даа. Бас л бууз эргүүлсээр байна.

	Жалцангомбо

	— Хоёр зуу болохгүй, яах вэ 150 бол хорин мөнгөний хүүтэй өгье (бас л буузаа татсаар)

	Даваа

	— Илүү горьгүй юу даа. Ядахдаа 160, 70 болохгүй юу? хорин мөнгө чиг хатуу байна даа (бууз тэмтэрсээр)

	Жалцангомбо

	— Илүү болохгүй.

	Даваа — За яах вэ 150-ийг авъя даа.

	Жалцангомбо

	— Дээлийг авч дэр дээрээ тавиад боодолтой янчаан задалж тоолон байх завсар (Даваа бууз идсээр буй)

	Жалцангомбо — (мөнгөө барьж, эргэж өгөөд буузаа авч хөлийнхөө шургуулгад хийгээд, муухай харж)

	— За нэг хоног ч хүлээхгүй шүү. Хэрэв хугацаа болзоог өнгөрвөл юм чинь үхнэ шүү.

	Даваа

	— За за хэмээн данхтай архийг авч залгилна.

	Жалцангомбо

	— Хүүе ус хэмээтэл

	Даваа (хэрэглэхгүй шууд залгилан ууна)

	— Харин энэ чинь миний уудаг ус байна даа. Тийнхүү согтоод гарч явах зуураа буцаж ирээд агсагнан хэрэлдэж Жалцангомботой ноцолдон Жалцангомбо мэйрэн гэсгүй нарыг дуудаж гурвуулаа Давааг эсгийд орилуулан байж боогоод эргэх зуур хөшиг хаана.

	 

	Хоёрдугаар үзэгдэл

	Тайзны байдал

	Хөшиг нээгдмэгц хотын баруун хорооны гудамж хятад янзын байшингийн дотоодыг монголчлон зассаны дотор Алтангэрэлийн гэр орны байдал гарч баруун талд нь Алтангэрэлийн эх чавганц Пагма өвчтэй хэвтэж байна.

	Зүүн хойд талд нь гавж лам Жалцангомбо гүрэм хийж сууна. Алтангэрэлийн эхнэр Хишигжаргал эх лам хоёрт ажил хийж ийш тийш хөдлөн байна. Лам элдэв маяг гаргаж ном унших бөгөөд завсар зайд нь Хишигжаргалыг харж сэртгэнэн байна. Эдгээрийг зохистойгоор засахыг эрхэм найруулагчид найдъя. Хөдлөл нь:

	Жалцангомбо (ном уншихыг төгсгөж)

	— Авгай сүжигтэй байвал одоо гайгүй болно. Би сайн базааж залбирав.

	Чавганц

	— За за (хэмээн залбирч Хишигжаргалын зүг харж) Аль хүү минь багшдаа манз цав бариарай, барьцын юмаа гаргаарай.

	Хишигжаргал

	— За хэмээн бурхны шургуулгаас янчаан гаргаж цайтайгаа үзнэ.

	Эх

	— За болно багшдаа бариарай хэмээнэ. Хишигжаргал хадагтайгаа ламд барина.

	Эх нь

	— Хүү минь багшдаа шөл хийж бариарай (шөл мах зэргийг өгнө) бас архи өгнө лам идэж ууна. Хишигжаргал мөн эхдээ өгнө.

	Лам

	— Хишигжаргал аа хүзүүн дээр минь дарж аль, дарна. Энэ зуур Хишигжаргалын гарыг барина. Хишигжаргал зайлж гарна. Энэ үе энд тэнд гудамжны нохойн дуу гарна.

	Лам

	— Орой болж байна уу? Хишигжаргал аа

	Хишигжаргал

	— гайгүй тийм их орой болоогүй байна.

	Эх

	— Орой болж багш минь нойрсоод морилохгүй бол нохой горьгүй.

	Лам (тавтай зөвшөөрч)

	— Үнэхээр тийм тийм

	Лам: Хишигжаргалд сэртгэнэж дуу дуулж аль хэмээнэ.

	Хишигжаргал

	— Чадахгүй мэдэхгүй (хэмээхэд) эх нь хүү минь багшдаа дуулж өгөхгүй юу. Хишигжаргал аргагүй болж Гандий модны аялгуугаар ийн дуулна. 

	 

	Хайртай амраг хүүтэй дээ 

	Ханилах тусмаа янагшина хөө 

	Учирсан янаг хүүтэй дээ 

	Удах тусмаа янагшина хөө 

	Хайрхан залбирагч багш лам аа 

	Харах нүдэндээ зарлигтай байна аа хө 

	Сэтгэлийн хонгорыг үгүй чөлөөнд 

	Сэмхэн амжихыг нэхэмжилж сууна, 

	 

	ийн дуулан босож одно.

	 

	Лам 

	— Ухаантай сайхан дуулдаг юм байна даа. Бас нэг дуулж аль.

	Хишигжаргал:

	— Одоо мэдэхгүй хэмээнэ. Лам гарч шээхдээ нохой хорьж аль хүү минь.

	Хишигжаргал 

	— Манай хашаанд нохойгүй. Лам гарна.

	Эх

	— Хүү минь багшийгаа орон дээрээ унтуулахгүй юу даа

	Хишигжаргал 

	— Бурхны урдуур унтуулъя шөнө Алтангэрэл ирээд орон дээрээ унтаг даа.

	Эх нь

	— За багшдаа зузаан дэвсгэр дэвсэж өгөөрэй дээ хүү минь.

	Хишигжаргал

	— За за (ор засна)

	Лам (орж ирээд) Хишигжаргал аа би хаа унтах вэ?

	Хишигжаргал

	— Бурхны урдуур ор зассан. Лам хараад бурханд мөргөж унтана. Хишигжаргал хучиж өгнө.

	Лам

	— Зүгээр зүгээр хөл дээр хөнгөн юм тавьсугай. Хишигжаргал эхийг хучаад

	— Алтангэрэлийгээ хүлээе хэмээн орон дээрээ сууна. Эх нь

	— Унтаж амар даа хүү минь ижий нь шөнө босгох ч магадгүй. Аль бүр хүлээх вэ?

	Лам

	— Унт унт даа дэнгийн гарз, Хишигжаргал аа хаалгаа цоожилсон уу?

	Хишигжаргал

	— Цоожилсон багш аа (Хишигжаргал унтана). Лам Шөнө Хишигжаргалд мөлхөнө. 

	Хишигжаргал (цочиж)

	— Ээж ээ юу вэ? хашхирна. Эх муур байлгүй дээ. Лам сандарч хэвтэртээ очно. Лам дахин өндийнө. Эх ханиана. Лам сандарч залбирна. Лам гэтэж зул чимхэх хэмээгээд гараа түлнэ. Хуруугаа үлээж байгаад зул үлээж харанхуй болгоно. Энэ үе харанхуй болж хөшиг хаагдана.

	 

	Гуравдугаар үзэгдэл

	Тайзны байдал

	Хөшиг нээмэгц баруун хорооны явцуу гудамжны доторх гэр, гэрийн дотор зүүн талд ор, хойно нь ширээ толь зэргийг зассаны дотор хоёр завхай хүүхэн Ханд, Долгор архи ууж, Алтангэрэлийн зэрэг 4 танхай хүмүүс даалуу наадаж байх зэргийг зохистойгоор засахыг найдъя.

	Хөдлөл нь:

	Даалуу наадагчийн дотор наадмын ярилцаа шуугиан болж давхрын жаа хэмээх мөрийтэй наадмыг наадаж байна. Ханд Гомбод архи өгнө. Гомбо тоглоомдоо улайж байз байз хэмээгээд түлхэнэ. Хүүхэн хараана. Гомбо зодно бусад нь салгана. Дахин тоглоно. Энэ үед гадна чимээ гарна.

	Алтангэрэл

	— Байз байз гарч хараад ирье

	Гомбо (Хандыг) гарч хараад ир хэмээнэ.

	Ханд

	— Чадахгүй. Гомбо загнаж 2 хүүхнийг гаргана. Хоёр хүүхэн согтуугаар гарч хараад хаалгаа сул задгай орхиж, орж ирнэ.

	Гомбо

	— Юу байна. Хүүхэн юу чиг байхгүй эргүүлийн цагдаа юм уу даа 2 морьтой юм өнгөрч байна.

	Алтангэрэл

	— Эргүүлийн цагдаа байх шүү ороод ирэх бий дээ хаалгаа цоожилсон уу?

	Хүүхэн

	— Цоожилсон цоожилсон тэд нар архи ууна. Тоглоом үргэлжлэн хүүхнүүд дуулан, хашхиран бархирна. Гомбо Даваа хоёр тоглоом дээрээсээ муудаж хулгайч луйварчиндаа хүрэлцэн хэрүүл болж байгаад Гомбо мод барьж нэгийг цохиж унагана. Хоёр хүүхэн Алтангэрэл нар зугтана. Цагдаа орж ирээд барина. Алтангэрэлийн зугтан гүйж яваа харагдаж ламын үүдэнд ирээд түргэн шударгаар хаалга цохиж байгаа үзэгдэж хөшиг хаана.

	 

	Дөрөвдүгээр үзэгдэл

	Тайзны байдал

	Хөшиг нээмэгц Жалцангомбын гэр урьд хэвээр шөнийн цаг лам ном уншиж сууна.

	Хөдлөл нь:

	Хаалга чанга түргэн цохиход лам цочиж ном уншин гараад хаалганы орчим хэн бэ? хэмээнэ.

	Чандаас Алтангэрэл (сандарсан дуугаар) би байна.

	Лам — Би гэж хэн, багш хаалгаа тайл. Алтангэрэл улам сандран би Алтангэрэл байна. Багш минь хаалгаа тайлаарай.

	Лам — Алтангэрэл гэж Пагмын Алтангэрэл үү

	Алтангэрэл

	— Тийм ээ тийм багшаа хаалгаа таалаарай.

	Лам

	— Харанхуй шөнө хаалга үүд балбаад хаачиж яваа хар хог вэ? хэмээн (хаалгаа тайлж өгнө)

	Алтангэрэл (Их л айсан сандарсан байдалтайгаар орж ирээд)

	— Аа багш минь би чинь хэрэгт ороод явж байна яах билээ..

	Лам — За орж яръя хар архи цуслаад л тэр биз. Хаалгаа сайн цоожлоорой. Алтангэрэл хаалгаа цоожлоод орно. Лам орж орны өмнө сууна. Алтангэрэл баруун талд нь сууна.

	Лам (Алтангэрэлийг ажиглаад)

	— Чи энэ хүйтэн шөнө өдий төдий орой болсон цагт малгай толгойгүй сугалдаргатай яаж галзуурч яваа амьтан бэ?

	Алтангэрэл (айн сандарч бачим хоолойгоор) Багш минь би чинь хэрэгт ороод явж байна. Өнөө орой Хандынд орсон Даваа, Гомбо хоёр бас нэг хүнтэй даалуу тавья гэхлээр нь би нэг хэд тоглоё гэж тоглосон. Тэд нар нэг шил юм хувааж уугаад тоглоом дээрээсээ хэрэлдэж Гомбо нэг бүдүүн модоор тэр байсан хүний тархийг хагартал цохичих шиг байна. Би чинь айгаад ум хумгүй нааш нь хар хурдаараа гүйж гэртээ ч орсонгүй ирлээ. Багш минь тэд нар чиг баригдсан байх даа багш минь. Ер нь намайг нөхөр татдаг үгүй байгаа даа. Одоо би чинь яадаг билээ. Хүний амины хэрэгт орсон байхаа би чинь. Залан авгайнд очиж бага сага ярилцаж байгаад бүр орой болгоод мичид марал голлож ирэхлээр хүний хөл татарсан хойно нааш гараад ирж явсан. Энэ зүүнтэй нэг навсгар, хар юм хойноос навсалзаж дагаад байх шиг. Бид хоёр өнөө тагнуул гайхал нь юм уу гэж айгаад тэр урд хороо хүртэл буцаж явж замаа буруулан тэндээс нааш ирэх гэж явж бүр оройтлоо шүү. (Хаалга нүднэ. Алтангэрэлийн нууна. Мэйрэн гэсгүй хоёр орж ирнэ)

	Лам (цочсон байдлаар) Уухай яана гэнэ ээ. Үгүй ер. Би харин юу болов гэж дотор шир хийгээд явчихлаа шүү. Туслагч зайсан хоёр чиг юу гэх вэ дээ болж, болж замаа буруулдаг чинь тун сайн. Тэр муусайнууд чинь аюултай шүү. Ер нь та нар шөнө орой явахдаа өнөө гайхал тагнуулаас мэдэж байгаарай, магадгүй шүү. Юм яаж мэдэх вэ?

	Мэйрэн гэсгүй хоёр:

	— Чухам аа чухам

	Лам

	— За тэгээд туслагч зайсан хоёр юу гэж байна. Өнөө бичгийг болно гэж байна уу?

	Мэйрэнээс хэлнэ. Туслагч зайсан хоёр чиг юу гэж вэ?

	— Өнөө бичгийг чинь үзүүллээ дээ. Зөв юм болох юм, хэрэгтэй юм, сайхан болж л гэж байна. Харин түргэн явуулах юм сан даа гэж байна. Бид нар чиг эндээ нэг хоёр хүн олж татаж байна даа. Тэгээд багшид л сайн даатгаарай гэж байна. Гагцхүү Ванчин богдод явуулах хүнгүй болоод байна.

	Бид нар өөрсдөө явахад тун аюултай хартай байна. Чадвал нэг ард хүнийг олоод явуулбал уг нь хар шир нь бага баригдсан чиг тэд чинь ял янхан хөнгөн шингэн оногдох байх гэж ярилцдаг юм даа. Энэ тухай багшаас юу гэж айлдах юм бол гэж байна билээ дээ.

	Лам

	— Уухай би бас энэ тухай бүр бодоод байгаа юм. Ер нь хэдий нь Ванчин богдод явуулах хүн дээр яриа гарлаа гэж сонссон юм. За байз уу (хэмээн бодсон байдал гаргаж байгаад). Ээ хар хог гэж саяхан манай гэрт хорооны Алтангэрэл хэрэгт орох шахаад гүйж ирснийг би энэ хойд пинд дараад байгаа. Тэрийг элдэв шалдваар хуурч шүүрч байгаад явуулъя. Тэр чинь ядуу ард юм. Ер зүгээр намайг хэлэхэд явна тэр чинь.

	Мэйрэн

	— Харин зүгээр юм биш үү тэр чинь хэрэв л нууц задруулж толгой хөөдөхгүй юм бол.

	Гэсгүй ламаас:

	— Харин дээ. Толгой хөөдөхгүй юм бол яах вэ? Гэвч багш болгоох биз дээ.

	Мэйрэн:

	— Чухам багш л мэдэж айлд.

	Лам

	— Намайг эхтэй, эхнэртэйгээ хар багаасаа нэр цээрлэсэн шүү юм даа. Арай ч толгой хөөдөхгүй байгаа. Бага сага юмаар хуурч шүүрээд явуулахад болно байх. Гэвч та нарт өөр юм байна уу?

	Мэйрэн гэсгүй хоёр:

	— Үгүй үгүй бид нарт юу байх вэ? Түүнийг чинь л явуулъя.

	Лам

	— Би тэгвэл явуулж үзье. Та хоёр энэ тухай туслагч, зайсан хоёртой уулзаж намайг ингэж байна гэж хэлээд юу гэхийг нь дуулаад нөгөөдөр өдий цагт нэг ирж уулз даа. Би үүгээрээ аграмба багш цорж ламтан хоёртой уулзъя. Ер нь та нар эндэх ажлаа бодож байгаарай. Үүний чинь түргэн шиг явуулж үзье дээ.

	Мэйрэн гэсгүй хоёр:

	— За за. Ер нь бидний чинь ажил дороосоо бүтээд бурхны авралаар мөн сайн байх чив. Ха ха ха (инээлдэнэ) Энэ үе хоршооны манааны буу тас хийтэл дуу гарна. Эл дуунаас тэр гурав цочиж ойчно. Хэсэг зуур дуугүй хэвтэж байгаад:

	Мэйрэн:

	— Энэ чинь юу вэ?

	Лам:

	— Аа хоршооны манааны буу шив. Харла цочих гэж.

	Гэсгүй:

	— Тийм байх шүү харла. Гэтэл харанхуй болно.

	Энэ зуур мэйрэн гэсгүй хоёр явна. Гэрэл бага сага нэмэгдсээр үүр цайж нар гарна. Энэ үе Алтангэрэлийн эхнэр Хишигжаргал орж ирнэ. Лам үл ойшоох байдлаар сууна.

	Хишигжаргал (амар мэндийг мэдээд гашуудалтай байдлаар хадаг гаргаж): Багш минь. Алтангэрэл хүний амины хэрэгт ороод оргож гэнэ. Цагдаа цэрэг манай гэрээр эрж сураад байна. Ижий Алтангэрэлийн амь насыг даатгаж жилийнхээ гол нурууг үзүүлээд ир гэж намайг явууллаа, үзэж хайрла.

	Лам (дуртай дургүй хадгийг аваад) Танай гэрт тийм хэрэг гарлаа гэж үү?, 

	Хишигжаргал:

	— Үгүй ээ үгүй. Хаана юм мэдэхгүй тийм л айхавтар хэрэгт ороод оргосон одоо хүртэл олдоогүй байна гэнэ. 

	Лам:

	— Заяа нь орхисон юм. Тийм ээ тэр өдөр намайг очиход даан чиг шинж нь бүр хөдлөөд байсан юм (хэмээн шоо гаргаж мэргэлнэ. Мэргэлээд) за Алтангэрэл чиг гайгүй амь нас нь зүгээр. Ер нь зүгээр байна даа. Гагцхүү Пагма та хоёр ялангуяа чи тун хатуу байна даа. Энд сууж тун болохгүй амь насанд чинь аюултай. Та нар ялангуяа чи одоо нэг миний үгэнд ормоор юм даа. Хэрэв орвол одоо та хоёр хол хөдөө мөргөлөөр явах хэрэгтэй. Тэр муу хашаа байшингаа баруун дацанд өргөж ганжуур хуруулаад жилийнхээ гол нурууг даатгах хэрэгтэй. Пагма та хоёр, хоёр хоногийн дотор явах хэрэгтэй. Хишигжаргал, Алтангэрэл гайгүй бол бид хоёр чиг яамай даа багш минь.

	Лам

	— Юу яамай гэж та хоёр чинь тийм хүнээсээ гарсан хоёр уу. Ер хүнд аминаас үнэнч юм байдаггүй. Тэр дээр эх гэдэг энэ насанд нэг л учирдаг юм. Та хоёр зүгээр миний үгэнд ороод явах хэрэгтэй. Яах вэ багш нь үүгээрээ тэр муу хашаа байшинг чинь татаж аваад өргөл буян хийж та хоёрын хойноос базаая. Зүгээр түргэн миний үгэнд ороод яв.

	Хишигжаргал

	— За юу ч болов ээжид хэлье дээ. Ижий минь өвчтэй, бид хоёр хоёрхон бүсгүй хүн хаашаа чиг явах юм билээ дээ (хэмээн уйлан гарч одно) Энэ үе лам би чамд хошуу цорвойж байсан. Одоо чи над ирэх цаг болж хэмээн занаж байх зуур гэнэт Алтангэрэл гүйж орж ирнэ.

	Лам: (давхийн харж) Чи чинь яагаад орж ирэв ээ?

	Алтангэрэл: Манай эхнэр ирэв үү? Сая ирэх шиг.

	Лам:

	— Юу яасан эхнэр.

	Алтангэрэл

	— Хишигжаргал ирэх шиг. Дуу нь мөн шиг байна. Лам юуны чинь Хишигжаргал. Хаана байна. Хишигжаргал. Үгүй энэ чинь галзуурав уу. Харанхуй пинд удаан байгаад муу юманд чинь ад нөхөцсөн байх шүү. Аль наашир (хэмээн ном уншиж адис тавина). Чамайг тэр пингээс битгий гар гэж хэлсэн шүү.

	Тэндээ сууж байгаарай, элдвийн юм чихэнд чинь сонстож магадгүй. Чихээ дарах хэрэгтэй, Нүдэнд чинь үзэгдэх болзошгүй нүдээ дарах хэрэгтэй гэнэ.

	Алтангэрэл

	— За (хэмээн нүдээ дарахын хамт хөшиг хаана)

	 

	Тавдугаар үзэгдэл

	Тайз тавцангийн байдал

	Хөшиг нээмэгц хөдөөгийн зэрлэг байгалийн шөнийн байдал хад уул мод тэргүүтэй байх бөгөөд хүйтэн салхи үлээх дуу хүржигнэн сонсогдохын дотор Хишигжаргал эх чавганцыг түшиж туйлын зүдүүртэйгээр ирж яваа байдал үзэгдэх бөгөөд үнэхээрийн өрөвдөлтэйгөөр засахыг эрхэм найруулагчид найдъя.

	Хөдлөл нь:

	Хишигжаргал

	— Ижий минь яаж байна даа. Багш лам явбал сайн хэмээсэн. Чухам чиг сайнаа үзэж явна даа.

	Эх (ёолон бүдрэн) Хишигжаргал минь ээж нь тэсэхгүй нь шиг байна даа.

	Хишигжаргал:

	— За ижий минь тэр товгорыг дөнгөж хүрье дээ хэмээн бүдрэн гэлдрэн арай очиж унан сууна.

	Хишигжаргал: — (Эхээ өвөр дээрээ хэвтүүлж) Ээж ээ! ээж ээ! Яаж байна даа. Эх нь (арай амьсгаатайгаар) Хишигжаргалаа! Алтангэрэл байна уу? Алтангэрэл ээ? хэмээгээд дотогш татаж үхнэ.

	Хишигжаргал

	— (хэдэн зэрэг)

	— Ээж ээ! Ээж ээ! хэмээн дуудаж татаад, тэврэн уйлна. Энэ үе моДны чандаас баавгай гарч ирэхэд Хишигжаргал айн босож хэдэн алхам яваад муужран газар унана. Хөшиг хаана.

	 

	Зургаадугаар үзэгдэл

	Тайзны байдал

	Хөшиг нээмэгц засан сайжруулахын улаан булангийн байдал үзэсгэлэн ба ханын сонин, лоозон, удирдагч нарын зураг тэргүүтэн өлгөсөн байна. Энэ дунд арав гаруй хоригдол нар зарим нь идэвхтэй сэргэлэн, зарим нь танхай балмад, залхуу хойрго, зарим нь уйтгартай зовуурь байдлыг үзүүлэн сууж байгаад бичиг үсгийн хичээлийг хийж байна. Үүнийг тохиромжтойгоор засаж бэлтгэхийг эрхэм найруулагчид найдъя.

	Хөдлөл нь:

	Алтангэрэл хоригдлын хувцастай самбар дээр бичиг бичээд бусдадаа зааж байна. Тэр энэ нь бичгээ үзүүлж байна. Гагцхүү Гомбо өмд зурж сууна. Алтангэрэл (ирж үзээд) бичив үү?

	Гомбо

	-Үгүй үгүй. Дэвтрээ мартаад иржээ. Сүүлд бичье.

	Алтангэрэл

	— Гомбо чи ер яасан идэвхгүй юм бэ? Засгаас биднийг засаж хүмүүжүүлье гэж байна. Чи ер засаръя гэж бодохгүй байна шүү. Та нар энэ Гомбын хийж байгааг үзэв үү? Хоригдол нар ха ха инээлдэнэ.

	Алтангэрэл

	— Гомбо би чамд дээрэлхэж байгаа биш би чиг ялтан, чи чиг ялтан бид нар одоо биеэ засахгүй бол хэзээ засах юм бэ? Чи бас мэдэх хэрэгтэй. Гомбо дуугүй үл тоомсорлон байна.

	Дугаржав:

	— Манай Гомбо чиг сайн шүү. Ажил хийхэд ахар сүүлд нь ороод, идэх уухад хамар хоншоор дээр нь гараад байдаг юм.

	Гомбо

	— (ууртайгаар) Битгий хуцаад жи жи хэмээгээд байгаарай чи. Чамд хамаатай юу. Чи тэгж байж цусаа холиулав аа. Ер нь намалдгийг чинь түлхүүр надад, наад байшингийн чинь түлхүүр конторт байдгийг мэдэх үү чи. Хоригдол нар ха ха инээлдэв. Дугаржав очоод Гомбо битгий уурла л даа. Цай болоод байна явцгаая. Гомбын нүд сэргэж за хэмээн босон харайна.

	Хоригдол нар хүүе Гомбо яав? Нэг хоригдлоос хувьсгалт хууль хэмээгч нь хувьсгалын ёс суртал ба эрхийг хамгаалсан улсын бодлогын товчоог хэлдэг юм аа. Хоригдол нар зөв зөв зүйтэй Алтангэрэл за хувьсгалт хуулийн зорилго юу вэ?

	— Хоригдол нар би би

	Нэг нь

	— Хувьсгалт хуулийн зорилго бол үндэсний тусгаар тогтносон хувьсгалт засаг төрийг бататгах ба олон түмэн ардын улс төрийн ба хувийн хийгээд эд хөрөнгийн эрхийг хамгаалж аливаа гэмт хэрэг ба хувьсгалын эсэргүү дайсныг устгах зорилготой юмаа (хоригдол нар зөв зөв зүйтэй)

	Алтангэрэл

	— За хувьсгалт хуулийн арга хэмжээ юу вэ?

	— Хоригдол нар би би

	Нэг хоригдол

	— Хувьсгалт хуулийн арга хэмжээ бол ухвар мөчид ардыг сургана.

	Гомбо

	— Цай болоод байна явъя.

	Алтангэрэл

	— Юун цай чинь болоогүй байхад битгий үймүүлээд байгаарай. Гомбоо

	Тэр л хэлсэн шүү. Тэр ямагт тэгж үймүүлж байдаг золиг шүү хэмээн хараан үглэж хэвтэнэ.

	Алтангэрэл

	— За одоо таван минут амраад дахин цугларч боловсролын тухай зүйлийг ярилцъя. Хоригдол нар за за. Түр завсарлана.

	Алтангэрэлээс

	— Одоо юу ярилцах вэ? Хоригдол нараас харин! харин!

	Алтангэрэл

	— За хуулийн тухай ярилцъя. Хоригдол нар тэгье тэгье. Алтангэрэл за тэгье. Ер нь хууль мэдэх явдал бидэнд чухал шүү. Бид нар хууль мэдэхгүйн харгайгаар ийм хэрэгт орсон шүү. Одоо бид нар хуультай сайн танилцах хэрэгтэй тийм үү? Хоригдол нар тийм ээ. За Алтангэрэл асуу. Бид хариулъя.

	Алтангэрэл

	— Хувьсгалт хууль хэмээгч юу вэ, Хоригдол нар би хариулъя би хариулъя. Хүмүүжүүлж засан сайжруулах танхай балмад ба хувьсгалын эсэргүү феодал нарыг цээрлүүлэн шийтгэж хатуу тэмцэх арга маягийг явуулдаг юм аа. Хоригдол нар зөв зөв зүйтэй мөн байна. Суртлын сургагчийн хэлсэн ёсоор хэлэв (хэмээлцэнэ) 

	Алтангэрэл

	— Бидний хоригдол нарын үүрэг зорилго нь юу вэ? Хоригдол нар би би. Дугаржав байз байз. Гомбо унтаж байна. Гомбоор хариулуулъя. За за Гомбоор хариулуулъя.

	Гомбо 

	— Юу байх вэ? Шоронд суух үүрэгтэй л биз. Хоригдол нар ха ха Дугаржав гагцхүү шоронд суух төдий биш шүү. Гомбо бидний үүрэг бол тус засан сайжруулахын дотоод сахилга батыг хатуу дагаж улс төрийн мэдлэгийг олох, гарын уран дархны мэргэжилтэй болж урьдын муу ажлаа одоогийн сайн ажлаар сольж чадахыг хичээн сурах хэрэгтэй шүү. Хоригдол нар мөн тийм. Алтангэрэл за өөр юм асууя хэмээн ярилцан байтал гаднаас засан сайжруулахын дарга орж ирмэгц хоригдол нар зэрэг босно.

	Дарга

	— Та нар юу хийж байна даа.

	Алтангэрэл

	— Хичээл давтаж байна.

	Дарга

	— Сайн сайн. Аль Дугаржав хаа байна. Наашаа ирээрэй. Дугаржав, Алтангэрэл та хоёрт баяр дуулгах гэж ирлээ. Ер нь хоригдол нар дуулж байгаарай. Өчигдөр хянан харгалзах комиссын хурал хуралдаж гавж Жалцангомбын хувьсгалын эсэргүү хэрэгт холбогдсон ард Алтангэрэл, хулгайн хэрэгтэй Дугаржав хоёрыг хэлэлцээд, нэгд ядуу ард анх удаа учир мэдээгүйн харгаагаар хэрэгт холбогдов.

	Хоёрт. Уг оногдсон ялаа сайнаар эдэлж аж үйлдвэрт сайтар суралцан мэргэжлийг олж байна.

	Гуравт. Уг эдлэх ялын нэгэн дундуураас илүү гартал эдэлсэн болох тул үлдэх 4 сарын ялыг хэлтрүүлэн суллахаар тогтов (хэмээн уншина)

	Дугаржав, Алтангэрэл нар ба хоригдол нар баяр болно.

	Гомбо (ирж)

	— Би хэзээ гарах бол. Хоригдол нар манай Гомбо сайн сайн.

	Дугаржав

	— Тийм ээ харин өнөө бичгийн хичээл хийж байхад өмд зураад байсан ха ха ха.

	Дарга

	— Гомбо оо! Чи хичээж байгаарай гэж хэлсэн шүү. Гомбо эд нар ямагт намайг чингэж байдаг юм (хэмээн буцна)

	Дарга

	— За Дугаржав Алтангэрэл нар сангийн хувцсыг хураалгаад өөрсдийнхөө хувцсыг нярваас аваад явах хэрэгтэй.

	Та нарын энэ засварын ажлын хөлсний хуваарийг нягтлан бодохоос, бодоод бэлтгэсэн Алтангэрэл 270 төгрөг, Дугаржав 246 төгрөг тус тус аваарай. За одоо томоотой сайн явж энд сурсан ажлаараа амьдрах хэрэгтэй. Алтангэрэл, Дугаржав нар (баяртайгаар) за за бид нар гараад сурсан ажлаараа бардам амьдарна. Бид нар нэг дуу зохиосон юм сан. Түүнээ дуулаад явж болох уу?

	Дарга 

	— Болно! Болно сайн байна.

	Алтангэрэл удирдан Дугаржав нар хөгжимдөн дууг нийтээр дуулна. Үг нь (Гунан харын аясаар)

	 

	Засгийн хуулийг хүндэтгэж

	Зальхай гэмийг арилгацгаая хөө

	Залхуу хойргыг арилгаж

	Захиат ажлаа түргэлье

	Улсын хуулийг хүндэтгэж 

	Урьдын гэмийг арилгацгаая 

	Уран мэргэжлээ боловсруулж 

	Улам томоотой явцгаая.

	 

	гэж нийтээрээ дуулна. Ийнхүү дуусгахад баяртай хэмээн гар барина. Даргаас за одоо томоотой яваарай. Битгий буцаж ирээрэй. Алтангэрэл, Дугаржав нар за за хэмээн баяртайгаар бүгдэд мэндчилэн явах зуур хоригдол нараас тус тус дэвтэр, сонин, харандаа, цаас хэмээх захиа захина. Гагцхүү Гомбо талх хэрэгтэй хэмээн захина. Энэ үе хөшиг хаана.

	 

	Долоодугаар үзэгдэл 

	Тайзны байдал нь

	Хөшиг нээмэгц монголын баялаг хангайн хөдөө талын зуны улирал мод ногоо жигдрэн байхын дунд зовлонт эхнэр Хишигжаргал хад түшиж, шилбүүр барин хонь хариулж, өөрийн зовлонг эгшиглэн дуулж байгаа үзэгдэл гарна. Үүнийг зохистойгоор засахыг найдъя.

	Хөдлөл нь:

	Хишигжаргал нь хадны ёроолд шилбүүр барин ихээхэн уйтгартай байдлаар ийнхүү дуулна. Тоорой чиг мод нь хэмээх аясаар.

	Ногоороод ганхах талын минь дунд 

	Би чинь ганцаараа зээ хө 

	Номхон эелдэг хүүгийн минь сургийг 

	Над чинь хэн хэлэх билээ

	Хүрээлээд хөхөрсөн хөндий талд нь 

	Хөөрхий л би чинь зовлонтой зээ хө 

	Хүний л газар эзгүй талд нь 

	Хүүгээ бодсоор бухимдаж байна би 

	Халиураад харагдах хадтай ууланд 

	Хайртай ижийгээ хаяад орхисон доо хө

	Хагацан төөрөлдсөн хайрт хүүгээ 

	Хараад үхэх хувьгүй юм уу даа

	Талд нь тогтсон хадны ёроолд 

	Зовлонд учирсан«би чинь гансарна хө

	Дасаж ижилдсэн хонгор хүүтэйгээ 

	Дахиж уулзах хувьгүй юм уу даа

	 

	хэмээн уйтгарлан дуулж байтал гэнэт Алтангэрэл бага сага юм үүрч мод тулсаар гарч ирээд гэнэт Хишигжаргалыг харж эргэцүүлэн алгуураар ойртон ойртсоор хүрэлцэн очоод Хишигжаргалыг таньж үүрэглэн явснаа газар хаяж орхиод Алтангэрэл, 

	— Хишигжаргал аа чи мөн үү? (хэмээн дуу алдан тэврэн авна)

	Хишигжаргал (мөн таньж):

	— Алтангэрэл, Алтангэрэл! гэж муужирна.

	Алтангэрэл (тэврэн үлээн аргалж сэнхрүүлээд):

	— Хишигжаргалд минь би чамдаа амьд мэнд уулздаг юмаа хэмээн үнсэж тэврэн байгаад. Би засан сайжруулахаас гараад та нарын сургийг халти мулт Цэрэн авгайгаас сонсож, энэ зүгт л эрэхээр ирлээ. За чи минь яагаад энд ирэв дээ миний хүү.

	Хишигжаргал

	— Бид чамайг хэрэгт ороод оргосон гэж дуулаад багшийнд очиж аврал асуусан. Багшаас ээж бид хоёрыг их хэцүү. Хөдөө хол мөргөлд түргэн яв гэсээр байж нааш гараад түмэн зүйлийн зовлонд учруулсан. Чи хаашаа явчихсан юм. Ер сураггүй байж энэ дээ.

	Алтангэрэл

	— Сураггүй юу байх вэ. Би багшийнд л байсан шүү дээ.

	Хишигжаргал

	— Тэгвэл багш чинь огт мэдэхгүй юм шиг байгаад бид хоёрыг гаргасан шүү дээ.

	Алтангэрэл

	— Юу гэнэ ээ. Тэр яагаад мэддэггүй юм? Би хэрэг гарсан газраас гараад үргэлж багшийнд байсан. Харин багш намайг Ванчинд явуулах гэж учир мэдэхгүй юманд түлхэж байж баригдуулсан юм. За энэ шар феодалаас манай нэг гэр ингэж балардаг юм биз дээ. За гайгүй. Хөгшин эхийн бие сайн уу? Хуучин нь гайгүй юу?

	Хишигжаргалын царай хувилж хоолой чичрэн ижий чинь үү? Ижий юу? гэж дуугүй байхад Алтангэрэл их л бачим байдлаар харна.

	Хишигжаргал чи сэтгэлээ чанга байлгах хэрэгтэй. Бид хоёр одоо ижийтэйгээ уулзах цаг өнгөрсөн шүү. Хайртай ижийгээс чинь үлдсэн энэ цамцыг би үнэртэж явдаг юм даа.

	Одоо хоёулаа хамт үнэрлэж явъя. Алтангэрэл юу гэнэ ээ хэмээн цамцыг авч зүрхэндээ чанга атган бариад манай нэг гэр ингэж сарнидаг юм байж. За яах вэ. Хишигжаргал аа хэрэв хоёр жилийн урьд энэ цамцыг би олсон бол Жалцангомбод аваачиж өргөөд үхсэн ижийдээ ерөөл авах байсан юм аа. Одоо энэ цамц чинь бид хоёрын шар хар феодалтай хатуу эсэргүүцэх тэмцлийн дурсгалт тэмдэг болно.

	Дурсгал дурсгал гэсээр Хишигжаргалын өвөр дээр дэрлэн суутал хөшиг хаана.

	 

	Төгсөв

	 

	Төгсгөлийн тэмдэглэл

	Энэхүү жүжгийн уран сайхны зохион байгуулалтыг бүрнээ удирдан санаа харамгүйгээр засаж найруулан тусалсан хүндэт нөхөр улсын төв театрын дарга бөгөөд ерөнхий найруулагч Гомбожавт гүнээ баяр хүргэж талархана.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	
МӨРДЭНДЭВИЙН ЯДАМСҮРЭН 
(1904— 1937)

	М. Ядамсүрэн, 1904 онд Амгаланбаатар хотноо ядуу ард Мөрдэндэвийн хүү болон төрж, эцэг Мөрдэндэв, эх Дуламсүрэн нарынхаа гар дээр өсөн торнисон байна. Багаасаа сэргэлэн цовоо байсан хүүгээ эцэг нь эрхбиш эрдэм сурч магадгүй гэж горилон монгол бичиг заалгасны ачаар Ядамсүрэн, бага наснаасаа монгол бичиг уншиж бичиж сурсан бөгөөд хожим нь орос хэл бичигт сайн суралцжээ.

	Залуу хүү Ядамсүрэн 17 настай байхдаа ардын хувьсгалтай золгосон бөгөөд тэр үед шинэхэн мандаад байсан ардын засгийн газар бичиг үсэг мэддэг харц язгуурын ард гаралтай хүн туйлын хэрэгтэй байсны нөгөө талд тэр үеийн залуучууд ардын засаг мандсан явдалд зориг нь хөгжиж түүнийг хамгаалан дэмжин тусалж байсны нэгэн адил Ядамсүрэн ардын засгийн газрыг халуунаар талархан дамжиж, ардын засгийн газрын албан байгууллагуудад туслах, жинхэнэ бичээчийн ажлыг хийж эхэлснээрээ шинэ төрийнхөө албанд зүтгэж ард олноо соён гийгүүлэхэд хувь нэмрээ оруулах ажлынхаа эхлэлийг тавьжээ.

	Монголын хувьсгалт залуучуудын эвлэл үүсэн байгуулагдаж байсан тэр үед М. Ядамсүрэн түүнд гишүүнээр элсэн орсон нь хувьсгалын шинэ хүчин болгох гарыг нь ганзаганд хөлийг нь дөрөөнд хүргэснээр хувьсгалт шинэ соёлыг хөгжүүлэн, хуучин нийгмийн хоцрогдлыг устгах тэмцлийн эгнээнд бусад залуучуудтай хүчин саналаа хавсран ажиллах бололцоог олгожээ.

	М. Ядамсүрэн, 1924 онд Зөвлөлт Холбоот Улсын Москва хотноо очиж Дорно дахиныг судлах намын сургуульд орж дөрвөн жил суралцан 1928 онд төгсгөж ирээд Монголын Хувьсгалт Залуучуудын Эвлэлийн Төв Хорооны суртлын эрхлэгч, Намын сургуулийн багш, Аж Ахуйн Яаманд хэлтсийн эрхлэгч, Шинжлэх ухааны хүрээлэнд эрхлэгч, 1931 онд Шүүх Явдлын Яамны зохион зааварлах хэлтсийн эрхлэгч, 1932 онд Шүүх Явдлын Яамны дэд сайд бөгөөд... Улсын прокурор, уран сайхны хүрээлэнгийн дарга зэрэг ажлуудыг хийж байгаад Зөвлөлт Холбоот Улсын намын идэвхтний тусгай сургуульд явж суралцан 1935 онд төгсгөж ирээд Нам ба Улсын төв сургуулийн хичээлийн эрхлэгч бөгөөд ерөнхий түүхийн багшаар ажилласан байна.

	М. Ядамсүрэн, нам төрийн хариуцлагатай ажил хийхийн зэрэгцээгээр уран зохиолын ажил оролдож ажилласны дүнд сүүлийн үед «Халхын баатар», «Цоожтой хаалганы цаана», «Гурван хүүхэн» "Залуу хос" зэрэг хэд хэдэн томоохон бүтээлүүдийг туурвиснаараа хувьсгалт агуулгатай үндэсний хэлбэртэй шинэ үеийн хувьсгалт уран зохиол үүсэн хөгжихөд тухайн үедээ хувь нэмрээ оруулсан байна.

	1929 оны 1-р сарын 9-нд хувьсгалын уран зохиолч нарын бүлгэмийг байгуулах хурал хуралдахад М. Ядамсүрэн оролцон уг бүлгэмийн хэргийг удирдах зөвлөлийн тэргүүлэгчээр сонгогдсон байна.1 1930 оны 8-р сарын эхээр монголын шинэ залуу уран зохиолчид цугларан хуралдаж МАРЗ (монголын ассоциаци революционы зохиогчид)-ыг байгуулан даргаар нь М. Ядамсүрэнг сонгосон байна.

	М. Ядамсүрэн, 1933 оны 11-р сарын 25-нд уран сайхны зөвлөлийн анхдугаар чуулган хуралдахад оролцсон бөгөөд 1934 оны сүүлчийн хагас жилээс эхлэн хэвлэгдсэн улс төр, уран зохиолын сэтгүүл болох “Монгол Ардын Үндэсний Соёлын Зам” сэтгүүлийн эрхлэгчээр ажиллаж байлаа.

	1934 оны 10-р сарын 11-нд уран зохиолчдын бүх гишүүдийн хурал хуралдаж өөрийнхөө байгууллагыг Монголын үндэсний хувьсгалын уран зохиолчдын холбоо гэж нэрлэн гурван тэргүүлэгч сонгосны нэгэнд М. Ядамсүрэн сонгогдсон байна2. М. Ядамсүрэн, 1934 онд монголын уран зохиолчдын холбооноос Зөвлөлтийн зохиолчидтой уулзах, тухайлбал, дэлхийн хувьсгалын их зохиолч Максим Горькийтой уулзаж зөвлөгөө авах төлөөлөгчөөр явсан. (Ингэж явахдаа дурсгалын зүйл монгол үндэсний сийлбэртэй бичгийн мөнгөн хэрэгслийг түүнд дурсгал болгон бэлэглэсэн) байна.

	1935 оны 7-р сард монголын театрын жүжигчид Ховд, Увс, аймгаар орж тоглоод улмаар Тагна Тувад тоглохоор одоход түүнийг М. Ядамсүрэн удирдан явсан бөгөөд энэ тухайгаа "Хөгжилтэй залуусын замын тэмдэглэл" гэдэг тэмдэглэл бичиж Монгол Ардын үндэсний соёлын зам сэтгүүлд хэвлүүлсэн байна.

	М. Ядамсүрэнг 1936 оны 9-р сард Улсын Төв театрын ажлыг сайжруулах зорилгоор төв театрын даргаар томилон ажиллуулсан байна. 1935 оны эхээр Японы империалистууд тус улсад түрэмгийлэн довтолж Халхын сүмийг эзлэн аваад цаашид довтолгоогоо үргэлжлүүлэхээр заналхийлэн Монгол-Манжуурын хилийн будилааныг улам хурцатгахаар оролдож байсан үед хилийн асуудлыг найрамдлын журмаар зохицуулахын тул манай улсаас тусгай төлөөлөгчдийг томилон явуулж манжуурын засгийн газартай хэлэлцээр хийхэд М. Ядамсүрэн тэр төлөөлөгчдийн бүрэлдэхүүнд оролцон явж байжээ.

	М. Ядамсүрэнгийн нам төрийн ажлыг идэвхтэй, үр бүтээлтэй хийж байгааг үнэлэн улсаас аж үйлдвэрийн одонгоор шагнасан байна. М. Ядамсүрэн нь 1937 оны 10-р сард хувьсгалын эсэргүү хэрэгт баривчлагдан шийтгэгдсэн боловч түүний хэргийг Ардын их хурлын тэргүүлэгчдийн дэргэдэх цагаатгах комисс дахин хянаж үзээд 1962 онд түүний улс төрийн хэрэг хилс байсныг нягтлан тогтоож цагаатгасан байна.

	Ардчилсан хувьсгалыг амжилттай явуулж дуусгах үе буюу 1932 оны 6-р сард хуралдсан намын онц 3-р бүгд хурлаас Зүүнтний алдаатай бодлогыг засан залруулж шинэ эргэлтийн бодлого явуулж байсан энэ үед М. Ядамсүрэн уран бүтээлүүдээ туурвиж өөрийнхөө зохиолуудын баатруудын дүрийг ард түмний бодит амьдрал үйл ажиллагаанаас шинэ нийгмийн үеийн хүмүүс шинэ маягаар аж төрөн амьдарч боловсрон хүмүүжиж, шинэ үзэл санаа сууж байгаагийн үрээр хуучин нийгмийн үеийн болхи бүдүүлэг амьдрал үзэл санаа өдрөөс өдөрт ялзран унаж доройтож байгааг дүрслэн үзүүлсэн юм.

	М. Ядамсүрэн, 30-аад оны үеийн богинохон хугацаанд «Ухваргүй ярилцаа», «Байцаагчийн ширээний өмнө», «Анхаарч биширсэн чавганц, атаархан хорссон лам хоёрын үнэн байдал» гэдэг өгүүллэгүүд, «Гурван хүүхэн», «Залуу хос» гэдэг туужууд «Цоожтой хаалганы чанад», «Халхын баатар» гэдэг жүжгүүд, «Май нэгэн» «Баатар Сүх», «Уран сайхны хөгжил», «Манай уран сайхан», «Замаа алдсан Жамьянмядаг», «Дөрвөн цаг», «Эмэгтэй Соль» зэрэг нэлээд хэдэн шүлгүүд зохиосны зэрэгцээгээр урлаг уран зохиолын судлалын ба суртал нэвтрүүлгийн хэд хэдэн өгүүллүүд, «Эрэгдэндагвын эсэргүү бүлгийн хэрэг», «Герман жолоочийн хэрэг» гэдэг хуулийн суртал нэвтрүүлгийн номуудыг тус тус бичжээ.

	М. Ядамсүрэнгийн зохиолуудын үндсэн гол үзэл санаа, чиглэл нь ард түмний тухайн үеийн амьдралыг дүрслэн үзүүлэх эх орныхоо үзэсгэлэн гоог бахархан магтаж ард түмнийг эх оронч үзлээр хүмүүжүүлэх тухайн үед монгол ардын хувьсгалт намаас явуулж байсан бодлогыг дэмжиж түүнийг хэрэгжүүлэн биелүүлэхэд нийт ард түмнийг дайчлан оролцуулах, тэднийг шинэ нийгмийн шинэ үзэл санаагаар хүмүүжүүлж хуучин нийгмийн үлдэгдэлтэй эвлэршгүй тэмцэгчид болгоход чиглүүлсэн байна. Ийм учраас 1934 оны 9-р сард хуралдсан Монгол ардын хувьсгалт намын 9-р их хурлын илтгэлд «Уран зохиол шинэ бичиж эхлэн буй шүлэгч бөгөөд уран зохиолч Нацагдоржийн бичсэн «Урьд үзэгдээгүй юм», «Миний нутаг» хэмээх магтаал шүлэг, жүжгийн зохиолч Ядамсүрэн, Буяннэмэх нарын бичсэн шүлэг, өгүүллүүд мөн залуучуудаас гаргаж буй сэтгүүлийн дотор бичсэн шүлэг оньсого эдгээр бүхнийг үзвээс тус улсын уран зохиолын хувьд чухамхүү шинэ зам нээгдүүлж үнэнхүү байдлаас үндэс авч уламжлан найруулж бичих нь манай уран зохиолчдоос хичээн оролдож биесээ бэлтгэн хөгжиж бүхий нь илэрхий болно» гэж тэмдэглэсэн байна3.

	М. Ядамсүрэнгийн 1934 онд «Үндэсний соёлын зам» сэтгүүлд бичиж хэвлүүлсэн «Анхаарч биширсэн чавганц, атаархан хорссон лам» гэдэг өгүүллэгтээ малчин ардын хүүхдүүд эр цэрэгт явж эрдэм боловсролыг сурч байгаагийн ачаар хүчит техникийг эзэмшин эх орноо хамгаалж байхад түүний ард хоцорсон эх эцэг нь шинэ соёлын хөгжлийг бишрэн, шарын шашны хуурамч номнолоос салж буйг нисэх онгоцны сайн сайхан явахыг билэгдэн ерөөж сацал өргөж буй эмгэн Должин түүнийг эсэргүүцэн буй гүрэмч гавж лам Дандар хоёрын яриагаар үзүүлсэн байна. Юм бүхнийг урьдаас мэддэг, юм бүхэн бурхны тааллаар болдог гэж сайрхан түүгээрээ далимдуулан ардын засгийн эсрэг ухуулга ятгалга хийж, ардыг мунхруулан байдаг феодал лам нарын далдын муу санаатай хорт явуулга өдрөөс өдөрт явцгүй болсон нь бүр тэр нийгмийн дотор өсөж хүмүүжсэн хүмүүсийнхээ дотор ч үнэмшигдэхгүй болж хуучин нийгмийн үлдэгдэл балран унаж буйг харуулсан бол "Байцаагчийн ширээний өмнө" гэдэг өгүүллэгтээ хүн өөрийнхөө биеийг шинэ үеийн ёс суртахуун хэв журмын дагуу биеэ зөв авч явж хувьсгал, хуулийн бодлогыг эндэгдэлгүй журамлан биелүүлэх нь чухал гэдгийг ухуулсан ухуулгын сэдэвт өгүүллэг юм.

	М. Ядамсүрэнгийн 1936 онд бичсэн «Гурван хүүхэн» тууж шинэ нийгмийн үеийн шинэ хүний шинж төрх бүрэлдэн тогтож бийг товойлгон гаргахын зэрэгцээгээр хуучин нийгмийн үлдэгдэл амь бөхтэй зууралдан шинэ нийгмийн үзэл санааны эсрэг тэмцэлдсээр сөнөн мөхөх тавилангаараа устаж буйг харуулж байна.

	Зохиолч нийгмийн зөрчил тэмцлийг нэгэн нутгийн гурван хүүхний дүрээр бүтээж түүндээ гурван өөр үйл явдалтай, хүний зан төрх амьдралын байдлыг дүрслэн тэдний дотоод сэтгэхүйн онцлог зөрчлийг харуулсан байна. Хувьсгалын өмнө сурах ямар ч бололцоо байгаагүй зөвхөн эрийн боол, гэрийн зарц болж байсан эмэгтэйчүүд ардын засгийн ачаар эрдэм ном сурч төрийн хэрэгт оролцох болсныг зохиолын гол баатар Хоролмаа хүүхнээр төлөөлүүлэн харуулж байна.

	Хоролмаа сургууль соёлын мөр хөөж бичиг үсэгт суралцан ардын багш болоод зуныхаа амралтаар төрсөн нутаг ах дүүдээ очсон нь атар хээрийн малчин олны дотор томоохон үйл явдал өрнүүлж нутгийн ардын дотор соёлыг түгээгч биет үлгэр дуурайлыг үзүүлэн шашны бурангуй сурталд цохилт өгч байна. Хоролмаа сурсан мэдсэнээ нийгмийнхээ үйл хэргийн төлөө зориулсан төлөв даруу зантай, эелдэг боловсон харьцаатай, шийдэмгий зоригтой тохь томоотой шинэ нийгмийн үеийн хүний дүрийг илтгэн харуулж байна.

	Гэтэл зохиолын эсрэг талын баатар хуучин нийгмийн төлөөлөгч, Занданбал, завхай танхилзуур, алиа наадангуй зантай ганган дэгжин хэл яриа чамин, алхах гишгэх нь янзтай, сурсан эрдэм бүтээсэн бүтээлгүй биеийн амрыг харж амьдарсаар эцсийн эцэст эргэж тойрох хань нөхөргүй, асрамжлан харах үр хүүхэдгүй гаслант байдалд гунигтайгаар насан эцэс болж байгаа нь хуучин нийгмийн үлдэгдэл мөхөж байгааг төлөөлүүлэн харуулж байна.

	Гэтэл нутгийн малчин залуу эмэгтэй Хас-Эрдэнэ, Хоролмаа шиг эрдэм номтой хүн болохыг мөрөөдөн хүсэж эцэг эхийн зөвшөөрснөөр хотод ирээд сургуульд орж суралцах нь хээрийн онгон бэлчээр, байгалийн үзэсгэлэн дунд хүлгийн жолоо барьж мал маллаж байсан охинд ширээний ард сууж цаас харандаа барин ном үзэх нь нэгэн талын бэрхшээлтэй байсан авч санаа зоригоо чангалан биеэ барьж, идэвх хичээлийг гарган эрдэм номд суралцан байгаад амралтын нэгэн өдөр гадуур явж байгаад нутгаас гараад сураг чимээгүй удсан Занданбалтай уулзаж түүний ятгалга албадлагын харгайгаар муу урхинд урхидуулан буруу замаар ороод хуучин нийгмийн будан мананд төөрөлдөн толгой нь эргэн зөв замаа алдаад байхад сайн нөхөр Хоролмаа нь сонсож түүнтэй уулзан цөхрөлтгүй ухуулсан авч залуу хүүхэн түүнийг эхлээд хатуу эсэргүүцсээр сүүлдээ эргэлзэх байдалд ороод байхад Занданбалын сонгож авсан амьдрал түүнд биет үзүүлэн болсон учраас Хас-Эрдэнэ өөрийнхөө сонгож авсан зам буруудан төөрөлдөж байгаагаа сая нэвтэрхий ойлгож түүнээс бүрмөсөн ангижирч Хоролмааг дахин дагаж анхныхаа шинэ замдаа гуйвалтгүй эргэн орж шинэ үеийн сэхээтэн залуутай үнэнч хайр дурлалаар амьдралаа холбон улс нийгмийн тустай хөдөлмөр хийж сурч соёлжихын төлөө чармайн оролдож байгаа нь түүнд амьдралын туршлага суулгаж ертөнцийг эргэцүүлэн тунгааж юмны зөв буруу сайн мууг ялгах чадалтай болж байгааг харуулжээ.

	Үүгээр зохиолч нийгмийн дотор байгаа шинэ хуучны зөрчил, хүний оюун санаанд байгаа зөрчлийг тодорхой харуулсан юм. Зохиогч туужийнхаа төгсгөлд энэ хэргийн хамаг бурууг одоо хэнд тулган шүүмжилье хэмээнэ. Хэрэв Занданбалд дангаар тулган шүүмжилье хэмээвээс би үл зөвшөөрнө. Юун хэмээвээс энэ хэргийн хор нөлөөнд автагдан төөрөгдөж буй этгээд энэ хэр ганц Занданбал бус... Ийм хүн цөөнгүй байгаа тул эрхбиш энэ хэргийн жинхэнэ гэмт этгээдийг нэгжин илрүүлж тэмцэн сөнөөхийн төлөөнөө» гэсэн байдаг. Зохиогч «Гурван хүүхэн» гэдэг тууждаа хуучин нийгмийн өтөл бэртэгчин харьцаа нь хүний оюун ухаан бие махбод хүнч чанарыг эвдээд зогсохгүй шинээр урагшлан хөгжиж байгаа улс үндэстний хөгжилд саад тотгор учруулах хортой учраас түүний эсрэг нийтээрээ жигшин эсэргүүцэж тэмцэн устгах нь юу юунаас илүү чухал гэдгийг тухайн үедээ дэвшүүлэн тавьсан.

	1937 онд бичсэн «Залуу хос» гэдэг туужийнхаа гол баатрууд Жалцан, Адилбиш, Мягмар нарын дүрээр урьдах зохиолуудынхаа баатруудаас шал өөр хувьсгалын шинэ үеийн залуу хүмүүсийн үнэнч хайр дурлал, тусархаг зан төлөв, үйл явдал үзэл санаа тухайн үеийн хүмүүсийн бодит амьдралаас тусган авч дүрүүдийг бүтээхдээ хувьсгалын жилүүдийн богино хугацаанд манай хөдөлмөрч хүмүүсийн аж амьдрал, үйл явдал, үзэл санаа хэчнээн их өөрчлөгдөн хөгжиж байгааг тодорхой харуулж хүмүүсийн дотоод сэтгэлгээний өвөрмөц хөдлөлийг аль болохоор тодорхой дүрсэлсэн нэлээд өвөрмөц урьдах зохиолуудаа бодвол урагш зохих алхам хийсэн, уянгын тууж юм. М. Ядамсүрэн «Үнэхээр хүний сэтгэл гэдэг үзэхэд дүргүй, хүрэлцэхэд биегүй, сонсоход чимээгүй байтлаа нэгэн агшинд түмэн зүйлийн хэргийг бүтээж устгаж чадах нь маш гайхамшиг. Энэ юу вэ гэвэл бодис байгалийн дүрс дурсгалыг буулгагч мэдрэлийн төв тархи ажгуу» гэж үздэг байжээ4.

	Монголын орчин үеийн уран зохиолын товч түүхэд «М. Ядамсүрэн, үргэлжилсэн үгийн зохиолын том хэлбэрээр голчлон бичиж байсны хувьд бодит амьдралыг өргөн хамарч шинэ хүмүүсийн дүрийг нэлээд тод үзүүлэх бололцоотой байжээ. Үнэхээр амьдралын хөндөөгүй салбарт хуучин шинийн шинэ маягийн зөрчилд өвөрмөц дүрийг бүтээсэн юм» гэжээ5.

	1934 онд Монгол үндэсний хувьсгалт уран зохиолчдын холбооноос эрхлэн хувьсгалын их удирдагч жанжин Сүхбаатарын дүрийг урлаг утга зохиолд товойлгон тавихаар жүжгийн зохиолын уралдааныг зарласны үндсэн дээр манай зохиолчид жанжин Сүхбаатарын тухай жүжгийн зохиолууд бичсэн байна.

	Энэхүү уралдаанд М. Ядамсүрэн оролцон «Халхын баатар» гэдэг жанжин Сүхбаатарын дүрийг харуулсан жүжгийн зохиол бичсэн нь уг уралдаанд 3-р байр эзэлж тухайн үед театрт тоглож байсан боловч эх зохиол нь одоохондоо олдохгүй байгаа бөгөөд энэ жүжгийн товч тайлбарыг хэвлэсэн нь улсын номын санд хадгалагдан бий гэж М. Баянзулын зохиосон «Монголын уран зохиолын ном зүйн тойм» номд бичсэн байдаг.

	1965 онд хэвлэгдсэн «Цоожтой хаалганы чанад» гэдэг жүжигтээ М. Ядамсүрэн иргэн бүр хувьсгалт хуулийн заалтуудыг журамлан, дагаж, хэрвээ хуулийн гэмт хэрэг өдүүлэн шийтгүүлбэл, хорих газрын зохих журам дэглэмийг биелүүлж биеэ боловсруулан хүмүүжүүлэх нь чухал гэдгийг Алтангэрэлийн дүрээр харуулсан хуулийн суртал нэвтрүүлэг ухуулгын жүжиг юм. Түүнээс гадна уг жүжигтээ шар хар феодалууд нууц хуйвалдан ардын хувьсгалыг эсэргүүцэж дайсагнасан ажиллагаа явуулахдаа гэмт хэрэгт холбогдсон ард иргэдийг айлган сүрдүүлэх замаар талдаа татан авч өөрийн бодлогыг биелүүлэхийг оролддог учраас түүнээс урьдчилан сэргийлэх нь чухал гэдгийг уг зохиолдоо үзүүлсэн юм. Харин энэхүү жүжигт ардчилсан төрийн хувьсгалт хууль, гэмт хэрэг өдүүлсэн хүнийг залхаан цээрлүүлж тамлах биш тэднийг хөдөлмөрөөр хүмүүжүүлж эрдэм боловсролтой үнэнч шударга иргэн болгон гаргадаг юм гэдгийг товойлгон үзүүлсэн юм.

	М. Ядамсүрэн нь 30-аад оны үед хувьсгалын их удирдагч Д. Сүхбаатарын дүр, эх орны байгалийн гоёмсог, шинэ соёлын хөгжлийг сурталчилсан нэлээд шүлэг бичсэн байна. Жишээ нь «Баатар Сүх» гэдэг шүлэгтээ

	 

	Манлай жанжин Сүхбаатар түүний

	Магад үнэнээр зүтгэн явж 

	Мандуулан дэлгэрүүлсэн ёсон үүнийг

	Маш үнэнээс хөгжүүлэн бадруулъя

	 

	гэж Д. Сүхбаатарын удирдан байгуулсан хувьсгалт үйл хэргийг улам дэлгэрүүлэн хөгжүүлэхийг уриалсан бол «Хавар» гэдэг шүлэгтээ

	 

	Хөх ногоо дэлгэрч, хөхөө шувуу донгодон

	Хөрсөн алтан дэлхий ногоорон намилзахуйяа

	Таван хошуу мал тархан бэлчээрлэж идэвхлэн хүчлэх нь

	Эрчимтэй хавар чиний их үүсгэл мөн хэмээн баясна

	 

	гэж хаврын урь ирэхэд хүний сэтгэл уужран малын хөл чангаран өнгийн цэцэг дэлгэрч малчин хүний магнай тэнийдгийг дүрслэн бичсэн байна.

	М. Ядамсүрэнгийн бичсэн «Май нэгэн», «Манай уран сайхан», «Улсын их наадам» зэрэг эх орныхоо хөгжил ард түмний аж амьдралыг харуулсан ухуулгын хэд хэдэн шүлгүүд энэ номд орж байгаа юм. Социалист реализмын уран зохиол нь социалист нийгмийн хүмүүсийг пролетарийн интернациоиализм ба эх оронч шинэ ёс суртахуун, үзэл санаагаар хүмүүжүүлэхэд зориулагддаг. Аливаа мөлжлөг, хуучны хоцрогдлын эсрэг тууштай тэмцэгч хөдөлмөрчин хүний дүр, дотоод сэтгэхүйн хөдөлгөөнийг дүрслэн харуулж тэдний амьдрал тэмцэлд үлгэр жишээ болох амьдралын түгээмэл- үнэнийг уран сайхны аргаар хөгжил хувьсалтай дүрслэн үзүүлэх зорилтыг утга зохиол өмнөө тавьсан юм.

	Тэгвэл М. Ядамсүрэн өөрийнхөө зохиолуудын баатрыг тухайн үеийн амьдралаас авч дүрслэх эрэл хайгуул хийхдээ социалист реализмын энэ аргыг бүрэн ойлгож түүнийг уран бүтээлдээ нэвтэрхий тусгаж чадаагүйгээс хуучин нийгмийн ёс суртахуунтай тэмцэл хийхдээ гагцхүү хуучин нийгмийн бурангуй бэртэгчин ёс бузар булай зүйлийг яг тэр хэвээр нь хуулбарлан үзүүлснээрээ олон түмэнд жигшүүлж тэр ёс суртахуунаас амархан салгаж чадна гэж ойлгож ганцхан талыг баримтлан ажилласнаас амьдралыг хэт хуулах, үйл явдлыг бүдүүвчлэх зэрэг дутагдалд орсон нь түүний уран бүтээлээс тодорхой байна.

	1963 онд хуралдсан намын үзэл суртлын ажилтнуудын улсын зөвлөгөөний хурал дээр үзэл суртлын ажлын одоогийн зорилтын тухай илтгэлдээ Намын Төв Хорооны нарийн бичгийн дарга Б. Лхамсүрэн «Нэг хүнийг тахиж шүтэж байсан үед хэлмэгдсэн Ядамсүрэн, Буяннэмэх, Аюуш зэрэг зохиолчдыг иргэний талаар цагаатгасан явдал бол тэдний зохиолыг үзэл санаа, урлагийн талаар ноцтой дутагдалгүй юм гэсэн хэрэг огт биш ээ. Тэдний нэлээд зохиолд амьдралыг бүдүүвчлэн хуулбарласан зүйл ба үндсэрхэг үзлийн тусгал бий» гэж хэлсэн билээ.

	М. Ядамсүрэнгийн «Ухваргүй ярилцаан» гэдэг өгүүллэг нь амьдралаас хөндий тасархай Дорно дахины гүн ухааныг номносон зохиолуудыг дуурайн бичсэнээс хөдөлмөрчин ард түмнийг хувьсгалт шинэ үзэл санаагаар хүмүүжүүлэхэд нөлөөлөх нөлөө багатай болжээ.

	Түүнчлэн «Гурван хүүхэн» туужийн «Завхарсан этгээдийг дагаж замаа алдав», «Хожмын хорыг таниад Хоролмаагийн зүг тэмүүлэв» гэдэг бүлгүүдийн зарим хэсэг нь хувьсгалт үеийн шинэ хүний хүмүүжилд үр нөлөө үзүүлж чадахгүй хуулбар төдий зүйл болжээ.

	1935 онд Монгол ардын үндэсний соёлын зам сэтгүүлд хэвлэгдсэн «Замаа алдсан Жамъянмядаг» гэдэг найраглалаараа залуучуудыг биеэ зөв авч явахыг сануулан ухуулах зорилгоор уран бүтээлийн шинэ туршил сорилоор бичсэн нь утгын хувьд сул дутагдалтай дүрслэлийн талаар амьдралын хуулбар болж зохиогч санасан зорилгодоо хүрч чадсангүй байна.

	М. Ядамсүрэнгийн уран бүтээлийг бүхэлд нь аваад үзэхэд уран бүтээлийн эрэл хайгуул хийж шинэ шинэ туршилт сорилт хийхдээ уран зохиол бичих онол арга барилын хувьд өсөлтийн шатанд байснаас уран бүтээлдээ дутагдал гаргаж байсан юм. Түүнээс улс төрийн тусгай бодлого агуулж байсан зүйлгүй бөгөөд сүүлийн үед уран бүтээлийн хувьд нэлээд өсөж сайжирсаар байсан нь 1937 онд хэвлэгдсэн «Залуу хос» туужаас харагдаж байна.

	М. Ядамсүрэнгийн зохиолын эх гар бичмэлүүд олдохгүй байгаагаас энэ номд сэтгүүл, сонинд буюу биеэ дааж хэвлэгдсэн зохиолуудыг орууллаа. Үүнээс урьд М. Ядамсүрэнгийн зохиолын түүвэр эмхэтгэн хэвлэгдэж байгаагүй юм.

	М. Ядамсүрэнгийн зохиолын түүврийг эмхэтгэн хэвлүүлж байгаа гол зорилго нь монголын орчин үеийн уран зохиолын түүх манай социалист реализм зохиол ямар замаар үүсэж ямар бэрхшээлийг даван туулж хөгжсөн замналыг судлах эрдэм шинжилгээний ажилтан, дээд сургуулийн оюутнуудад зориулан хуучин хэвлэгдсэн эх зохиолуудыг үг үгсийн засваргүйгээр эмхэтгэлээ.

	 

	Г. ДҮЙНХЭРЖАВ

	 


“Улсын хэвлэлийн газар” Улаанбаатар хотноо 1970 онд эрхлэн хэвлүүлсэн “М. Ядамсүрэн: ТҮҮВЭР ЗОХИОЛ” номын ГАРЧИГ

	 

	Өмнөх үг

	 

	ТУУЖ

	Залуу хос

	Гурван хүүхэн

	 

	ӨГҮҮЛЛЭГ

	Анхаарч биширсэн чавганц атаархан хорссон лам хоёрын үнэн байдал 

	Байцаагчийн ширээний өмнө 

	Ухваргүй ярилцаан

	 

	ЖҮЖИГ

	Цоожтой хаалганы чанад

	 

	ШҮЛЭГ НАЙРАГЛАЛ

	Баатар Сүх

	Замаа алдсан Жамьянмядаг 

	Уран сайхны хөгжил

	Хавар

	Май нэгэн

	Манай уран сайхан

	Улсын Их Наадам

	Хутга залгисан Япон

	Булан дэрс

	Эмэгтэй Соль

	 

	ШҮҮМЖ ӨГҮҮЛЭЛ

	Ардын үндэсний соёл боловсролын хөгжилтийн 13 ба арван жилд өнгөрүүлж ирсэн зам

	Улсын төв театрын өвөл цагийн ажил эхлэв

	Улсын төв театрын анхдугаар дотоод уралдаан ямар болсон тухай өчүүхэн тэмдэглэл 

	Жүжгийг хэрхэн үзвээс амттай бөгөөд ашигтай вэ?

	Дуулах хөгжимдөхийн тухай өчүүхэн сануулга

	Хонины булаг хэмээх жүжгийг гаргахаар буйн учир

	Өчүүхэн өгүүлэл

	Хөгжилтэй залуусын замын тэмдэглэлээс

	Алдарт уран шүлэгч А. Пушкины нас нөгчсөний 100 жилийн ойд

	Үндэсний хувьсгалын 14 жилийн ой ба үндэсний хувьсгалт уран сайхан

	Цусан гавьяат нөхөр Содном юугаан чулуун хөшөөний өмнө гашуудлыг хүргэе

	Уран сайхны улс төрийн зөвлөлийн дарга нөхөр Ядамсүрэнгээс энэ 25 онд явуулах уран сайхны ажлын тухай

Заметки

		[←1]
	 Үнэн сонин 1929 оны 2-р сарын 8 № 5




	[←2]
	 2 Үндэсний эрх сонин 1934 он № 82




	[←3]
	 МАХН-ын 9-р их хурал дээр н. Лусваншараваас үндэсний соёл боловсролыг хөгжүүлэхэд намаас тавих зорилтын тухай илтгэл тогтоолууд. 1934 оны хэвлэл, 56—69-р тал.




	[←4]
	 «Залуу хос» 1937 он 7-р тал




	[←5]
	 Монголын орчин үеийн уран зохиолын товч түүх, 192-р тал.

